
Iohannes Scotus

Super Ier. Cael. Sancti Dionysii, P.L. 122, col. 146 B-C: Quemadmodum ars poetica per fictas fabulas allegoricasque similitudines moralem doctrinam physicam componit ad humanorum animorum exercitationem, hoc enim proprium est heroicorum poetarum, qui virorum fortium facta et mores figurate laudant: ita theologia veluti quaedam poetria sanctam Scripturam fictis imaginationibus ad consultum nostri animi et reductionem a corporalibus sensibus exterioribus, veluti ex quadam imperfecta pueritia, in rerum intellegibilium perfectam cognitionem, tamquam in quadam interioris hominis grandaevitatem, conformat se.

Iohannes Scotus, De praedestinatione IX 1 P.L. 122, 390 B
Quoniam nihil digne de Deo dicitur, omnia paene sive nominum sive verborum aliarumque orationis partium signa proprie de Deo dici non posse […] X col. 393D-394° translative de Deo praedicari

Alanus de Insulis, Quoniam homines  p. 142 ed. Glorieux 1953 Transnominatio locum habet in divinis, sed non denominatio

Thomas Aquinas

Scriptum Super Sententiis, lib. 1 q. 1 a. 5 arg. 3. Praeterea, scientiarum maxime differentium non debet esse unus modus. Sed poetica, quae minimum continet veritatis, maxime differt ab ista scientia, quae est verissima. Ergo, cum illa procedat per metaphoricas locutiones, modus hujus scientiae non debet esse talis.

Super Sent., lib. 1 q. 1 a. 5 ad 3. Ad tertium dicendum, quod poetica scientia est de his quae propter defectum veritatis non possunt a ratione capi; unde oportet quod quasi quibusdam similitudinibus ratio seducatur: theologia autem est de his quae sunt supra rationem; et ideo modus symbolicus utrique communis est, cum neutra rationi proportionetur. 
Summa Theologiae I-II, q. 101 a. 2 ad 2. Ad secundum dicendum quod, sicut poetica non capiuntur a ratione humana propter defectum veritatis qui est in eis, ita etiam ratio humana perfecte capere non potest divina propter excedentem ipsorum veritatem. Et ideo utrobique opus est repraesentatione per sensibiles figuras.

Expositio Posteriorum Analyticorum, lib. 1 l. 1 n. 6. [...] Quandoque vero sola existimatio declinat in aliquam partem contradictionis propter aliquam repraesentationem, ad modum quo fit homini abominatio alicuius cibi, si repraesentetur ei sub similitudine alicuius abominabilis. Et ad hoc ordinatur poetica; nam poetae est inducere ad aliquod virtuosum per aliquam decentem repraesentationem. Omnia autem haec ad rationalem philosophiam pertinent: inducere enim ex uno in aliud rationis est. [...]

Sententia libri Metaphysicae, lib. 1 l. 4 n. 15. Ad cuius evidentiam sciendum est, quod apud Graecos primi famosi in scientia fuerunt quidam poetae theologi, sic dicti, quia de divinis carmina faciebant. Fuerunt autem tres, Orpheus, Museus et Linus, quorum Orpheus famosior fuit. [...]
Summa Theologiae Ia q. 1 a.. 3 ad tertiam: sensus parabolicus sub litterali continetur.

Summa Theologiae Ia, quaestio 1 a. 9 (spec. ad 1m et ad 3m). Videtur quod sacra Scriptura non debeat uti metaphoris. Illud enim quod est proprium infimae doctrinae, non videtur competere huic scientiae, quae inter alias tenet locum supremum, ut iam dictum est. Procedere autem per similitudines varias et repraesentationes, est proprium poeticae, quae est infima inter omnes doctrinas. Ergo huiusmodi similitudinibus uti, non est conveniens huic scientiae.

 Iª q. 1 a. 9 arg. 2 Praeterea, haec doctrina videtur esse ordinata ad veritatis manifestationem, unde et manifestatoribus eius praemium promittitur, Eccli. XXIV, qui elucidant me, vitam aeternam habebunt. Sed per huiusmodi similitudines veritas occultatur. Non ergo competit huic doctrinae divina tradere sub similitudine corporalium rerum.

Iª q. 1 a. 9 arg. 3 Praeterea, quanto aliquae creaturae sunt sublimiores, tanto magis ad divinam similitudinem accedunt. Si igitur aliquae ex creaturis transumerentur ad Deum, tunc oporteret talem transumptionem maxime fieri ex sublimioribus creaturis, et non ex infimis. Quod tamen in Scripturis frequenter invenitur.

Iª q. 1 a. 9 s. c. Sed contra est quod dicitur Osee XII, ego visionem multiplicavi eis, et in manibus prophetarum assimilatus sum. Tradere autem aliquid sub similitudine, est metaphoricum. Ergo ad sacram doctrinam pertinet uti metaphoris.

Iª q. 1 a. 9 co. Respondeo dicendum quod conveniens est sacrae Scripturae divina et spiritualia sub similitudine corporalium tradere. Deus enim omnibus providet secundum quod competit eorum naturae. Est autem naturale homini ut per sensibilia ad intelligibilia veniat, quia omnis nostra cognitio a sensu initium habet. Unde convenienter in sacra Scriptura traduntur nobis spiritualia sub metaphoris corporalium. Et hoc est quod dicit Dionysius, I cap. caelestis hierarchiae, impossibile est nobis aliter lucere divinum radium, nisi varietate sacrorum velaminum circumvelatum. Convenit etiam sacrae Scripturae, quae communiter omnibus proponitur (secundum illud ad Rom. I, sapientibus et insipientibus debitor sum), ut spiritualia sub similitudinibus corporalium proponantur; ut saltem vel sic rudes eam capiant, qui ad intelligibilia secundum se capienda non sunt idonei.

Iª q. 1 a. 9 ad 1 Ad primum ergo dicendum quod poeta utitur metaphoris propter repraesentationem, repraesentatio enim naturaliter homini delectabilis est. Sed sacra doctrina utitur metaphoris propter necessitatem et utilitatem, ut dictum est.

 Iª q. 1 a. 9 ad 2 Ad secundum dicendum quod radius divinae revelationis non destruitur propter figuras sensibiles quibus circumvelatur, ut dicit Dionysius, sed remanet in sua veritate; ut mentes quibus fit revelatio, non permittat in similitudinibus permanere, sed elevet eas ad cognitionem intelligibilium; et per eos quibus revelatio facta est, alii etiam circa haec instruantur. Unde ea quae in uno loco Scripturae traduntur sub metaphoris, in aliis locis expressius exponuntur. Et ipsa etiam occultatio figurarum utilis est, ad exercitium studiosorum, et contra irrisiones infidelium, de quibus dicitur, Matth. VII, nolite sanctum dare canibus.

 Iª q. 1 a. 9 ad 3 Ad tertium dicendum quod, sicut docet Dionysius, cap. II Cael. Hier., magis est conveniens quod divina in Scripturis tradantur sub figuris vilium corporum, quam corporum nobilium. Et hoc propter tria. Primo, quia per hoc magis liberatur humanus animus ab errore. Manifestum enim apparet quod haec secundum proprietatem non dicuntur de divinis, quod posset esse dubium, si sub figuris nobilium corporum describerentur divina; maxime apud illos qui nihil aliud a corporibus nobilius excogitare noverunt. Secundo, quia hic modus convenientior est cognitioni quam de Deo habemus in hac vita. Magis enim manifestatur nobis de ipso quid non est, quam quid est, et ideo similitudines illarum rerum quae magis elongantur a Deo, veriorem nobis faciunt aestimationem quod sit supra illud quod de Deo dicimus vel cogitamus. Tertio, quia per huiusmodi, divina magis occultantur indignis.

Quodlibet.  VII q. 6 a. 3 (16) resp. : in nulla scientia, proprie loquendo, potest inveniri nisi literalis sensus, sed solum in ista Scriptura. 

Othlo Sancti Emmerami, De doctrina spirituali, Prol.

exemplum quoddam satis enarrabile ponam: 

ecce vides nasci paleas cum germine grani; 

attamen unius pressura aliud moderatur. 

Nunquid cum paleis comedi frumenta parabis? 

Quod patet atteritur, ut quod latet hinc renovetur. 

Sic, quia per paleas carnalis vita notatur, 

et grani titulis signatur spiritualis: 

 spiritus ergo intra patulae latet abdita carnis 

quolibet ut granum sub visceribus palearum.
Si quid erit pravum sacra verba retexere metro 

Id deus, ut spero, sub culpa fert leviori; 

quin magis ex toto quo dimittet precor ipsum.
Matthaeus Vindocinensis, Tobias, vv. 2161 ss.

Littera non fallat: perimit perversa legentem 

 littera, vivificat spiritualis odor; 

 ad quoscumque potest rivales, coniuge sensu 

postposito, meretrix littera flecit iter; 

cum vetito sensu vox peccat adultera, casus 

convertit dubios amphibolia biceps. 

Amphibolia nocet, nocet aequivocatio: plura 

unicus equivocat significata sonus

Conradus Hirsaugiensis (1070-1150 ca.)- DIALOGUS SUPER AUCTORES  

Ed. Huygens p. 88-91 (super Sedulium) 

Discipulus - Si fabulosa figmenta poetarum, de quibus agebas, ad morum finem sunt relata, proculdubio sunt aliquid significantia : numquam enim ad mores hominum fabulas sua poetae referrent, nisi per eas aliquid significarent.

Magister – Minus hoc intellexisse videris, de quo levi questione moveris. Aliud enim sunt poemata et in his vulgaria proverbia nihil ponderis habentia, utpote quasi sonus levis transeuntia, aliud divina eloquia, quae fundata et aeterna sunt spiritali intelligentia ; et verba, immo literae simplices et nudae, signa quaedam sensus latentis sunt, sed verbo immutabili et aeterno longe dissimilia sunt : putasne, cum caelum et terra transibunt, hesopicae fabulae durabunt ? Verum verba domini non transibunt. Genus quidem unum est in literis quarumcumque linguarum, sive loquantur ad fidem veritatis seu promantur serie falsitatis, sed quadam differentiae specie diversificantur ex inequalitate significationis.  […]

Quicquid in homine, licet perfido et impio, veritatis umquam inveniri potuit, eius fuit qui hominem creavit et homini dedit quod homo per se non habuit. Sunt igitur in literatura seculari verborum quidem signa aliquid significantia, sed spiritali intelligentiae minime compendentia nec ad veritatis rationem expressiva. Adtendamus igitur Sedulium in literis ewangelicis sedulum, hominem vernantis periciae, fructum scientiae suae dispertientem ecclesiae. Qui videns suo tempore in disciplinis scolaribus gentilium librorum nenias teri et literas ecclesiasticas prorsus a studentibus negligi, ad communem utilitatem convertens calamum metrice resolvit evangelium, parvulorum primordia sic imbuens, ut infuso veritatis poculo falsitatis amodo non delectarentur absinthio: quicquid enim tenera aetas primis imbiberit annis, artius retinet ad fructum vitae provectioris.
Iohannes Dominici  de Mantua, Lucula noctis, ed. Hunt 10. 89-102  (ensuite cité par Boccaccio, Genealogie, 748: Item plures ex nostris poetae fuere qui sub tegminibus fictionum suarum Christianae religionis devotosque sensus commendavere: ut Dantes noster, dato materno sermone, animarum triplicem statum post hanc vitam describit; et illustris Petrarcha in suis Buccolicis, sub velamine pastoralis eloquii, divine Trinitatis laudes irasque in Petri calcantis naviculam mira descriptione notavit. Hos ultra vigent Prudentii atque Sedulii carmina sub tegumento sacram exprimentia veritatem. Arator quoque sacerdos et Ecclesiae cardo heroico carmine Apostolica gesta cantando more poetico designavit. Iuvencus quidem insuper, Yspanus solo et religione Christianus, sub cortice hominis, leonis, bovis, et aquilae Redemptoris nostri actus omnes etiam fingendo composuit. Hunc locum volui assignare Iohanni; cfr. LN 45, 133-7: Si delectat poetas legere […] propter dulcedinem metri et eloquii venustatem […]  legantur primo Torquatus, buccolicum Petrache Dantisve, Prudentii, Sedulii, Aratoris, Iuvencii. Infra laudantur Alanus de insulis et Petrus Riga.

Albertinus Mussatus, ep. 4 ed. Chevalier, vv. 31 ss.

Invenere sacri quondam figmenta poete,

Alliciant animos mistica verba bonos,

Quos magis attentos facit admiranda poesis,

Cum secus intendit quam sua verba sonent.

Sic Salomon, reliqui sic et fecere Prophete,

Sic animos dictis exacuere sacris.

Nostra salus etiam demissus ab ethere Christus

Nogmata discipulis dixit operta suis. 

Claudebat magnos emissa parabola sensus ;

Namque erat a summis illa relata polis.

Iohannes Dominici de Mantua, Ep. Mussato poetae Paduano, Sequitur Responsiva Albertini Mussati (ep. XVIII) et Declaratio (anonyma): ed. Albertini Mussati Opera, Venetiis 1636 (rist. E. Garin, Il pensiero pedagogico dell’Umanesimo, Firenze 1958, cap. I).

6 ad sextum (scil. argumentum Albertini: est scientia divina poetica qua est usus divinus Moyses ad laudem Dei pro eductione populi israelitici) 

Ioh.: Ad sextam dici potest quod divinus Moyses illud canticum idcirco metrice composuit ut decantaret in choreis et maxime mulierum. […]  Dato etiam quod tota sacra theologia esset metrice tradita, sicut quidam excellentes virit, ut Arator et Sedulius, facere conati sunt, propter hoc tamen poetica non esset dicenda divina. Sicut enim scientia naturalis vel quaelibet alia non potest dici logica, licet utantur modo demonstrandi quem tradit logicus; sic etiam quaelibet scientia potest tradi metrice, non tamen propter hoc est dicenda poetica, licet talem modum scribendi poetica doceat.

Declaratio: Ad sextum respondetur quod, quemadmodum aliae scientia in practicam et theoricam dividuntur, sic et poetica scientia theorica est, cum quis super veritatem aliquam fabulam fingit, sicut faciebat Dominus noster Iesus Christus in Parabolis. Poetica vero practica est, quum quis quae dicta vel acta sunt super alia significatione in metro describit, ut illi Arator vel Sedulius. Secundum igitur theoricam poetica est divina, secundum autem practicam est ut aliae scientiae artificiales.

7 (Garin p. 10) : ad septimum: poetica est ars divina quae in modo procedendi maxime concordat cum sacra Scriptura

Ioh:  […] quod poetica propter hoc videretur habere similitudinem cum dictis Scripturis, quia divina Scriptura methaphoris utitur, sicut poetica, ut patet maxime in Apocalypsi et in libris prophetarum. Sed differunt omnino. Nam poetica utitur methaphoris ad repraesentandum et delectandum, sed divina Scriptura ad radium divinae Scripturae et veritatis circumvelandum ut a dignis studiosius inquiratur, et indignis occulteretur. Ob hoc enim teguntur, ne vilescant divinae Scripturae; et ob hoc aperiuntur, ut pascant animam.  

9, p. 12 Garin: (poetica est) divina scientia per quam pronuntiata est tota fides christiana; sed poetica est talis, ut dicitis: Nostra fides tota est praedicta Maroni, / Inclyta centone despice metra Probe.

Ioh.: Ad nonam dici potest quod Virgiliocentonas et Homerocentonas, et contra eorum intentionem, commemorat Hieronymus in epistola ad Paulinum, quae praemittitur libris Bibliae, dicens quod illi versus sunt extracti de Virgilio et Homero, et contra eorum intentionem ad invicem copulati ad significandum ea quae non intendebant. Alias, ut dicit, «Maronem sine Christo possimus dicere Christianum», quod est oppositum in obiecto. Unde concludit quod deliramenta sunt haec, et puerilia, et circulatorum ludo similia.

Declaratio: Ad nonum respondetur quod, si velimus Hieronymo respondere et aliis idem asserentibus, simpliciter dicere possimus Isaiam, Ezechielem, Danielem et ceteros prophetas dici posse christianos sine Christo, sicut Virgilium. Nondum enim tempore eorum Christus venerat. Et  coniunxit : laudandam quidem Probam quis neget, si flagranti spiritu ad Christum Dominum nostrum tam consona et aequipollentia nostrae fidei verba coniunxit : «pro multis dabitur caput» ; et «iam nova progenies caelo demittitur alto», et «iam redit et virgo, redeunt saturnia regna», et alia similia Christi adventum non solum prophetantia, sed quasi textualiter texentia. Numquid et arguendus est Poeta hic, qui eodem spiritu metra quaedam Senecae in tragoedia Herculis Furentis [455-61] ad Christum rettulit […]. Et haec quidem omnia ratiocinando et conferendo dicta sunt, ut in metris epistolae poetae quae subsequitur praemittitur, salva semper christianae fidei veritate

